
Riżoluzzjoni tal-Parlament Ewropew dwar is-sitwazzjoni fil-Palestina

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar il-Lvant Nofsani,

– wara li kkunsidra l-konklużjonijiet tal-Kunsill dwar il-Proċess ta’ Paċi tal-Lvant Nofsani 
tat-8 ta’ Diċembru 2009,

– wara li kkunsidra r-riżoluzzjonijiet relevanti tan-NU, b’mod partikolari r-Riżoluzzjoni 181 
(1947) tal-Assemblea Ġenerali tan-Nazzjonijiet Uniti u r-riżoluzzjonijiet 242 (1967), 338 
(1973), 1397 (2002), 1515 (2003) u 1850 (2008) tal-Kunsill tas-Sigurtà tan-Nazzjonijiet 
Uniti,

– wara li kkunsidra l-Istqarrija tal-Kwartett tal-Lvant Nofsani tat-23 ta’ Settembru 2011,

– wara li kkunsidra r-rapport tal-persunal tal-IMF imħejji għal-laqgħa tal-Kumitat Ad Hoc 
ta' Kollegament (AHLC) dwar l-Esperjenzi Riċenti u l-Prospetti tal-Ekonomija tax-Xatt 
tal-Punent u Gaża tat-18 ta’ Settembru 2011,  

– wara li kkunsidra r-Rapport ta’ Monitoraġġ Ekonomiku tal-Bank Dinji lill-Kumitat Ad 
Hoc ta' Kollegament dwar it-Tiswir ta’ Stat Palestinjan:   Nappoġġaw it-Tkabbir, l-
Istituzzjonijiet u l-Għoti ta’ Servizzi tat-13 ta’ April 2011,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi, fir-Riżoluzzjoni 181 tagħha tad-29 ta’ Novembru 1947, l-Assemblea Ġenerali tan-
NU ddeċidiet li toħloq żewġ stati fit-territorju ta’ dak li kien il-Mandat għall-Palestina;

B. billi l-UE b’mod ripetut ikkonfermat l-appoġġ tagħha għal soluzzjoni ta' żewġ stati fejn l-
Istat ta' Iżrael u Stat tal-Palestina indipendenti, demokratiku, kontigwu u vijabbli jgħixu 
maġenb xulxin fil-paċi u s-sigurtà, talbet li jerġgħu jibdew it-taħdidiet tal-paċi diretti bejn 
l-Iżrael u l-Palestinjani, u ddikjarat li m’għandu jiġi rikonoxxut ebda bdil tal-fruntieri ta’ 
qabel l-1967, inkluż fir-rigward ta' Ġerusalemm, ħlief il-bdil li diġà sar qbil dwaru bejn il-
partijiet;

C. billi l-kisbiet għat-tiswir tal-istat tal-President Palestinjan Mahmoud Abbas u l-Prim 
Ministru Palestinjan Salam Fayyad kellhom l-approvazzjoni ta’ diversi atturi 
internazzjonali fosthom il-Kwartett tal-Lvant Nofsani, il-Kumitat Ad Hoc ta' Kollegament, 
il-Fond Monetarju Internazzjonali u l-Bank Dinji;

D. billi fit-23 ta’ Settembru 2011 il-President Mahmoud Abbas ippreżenta lis-Segreatarju 
Ġenerali tan-NU Ban Ki-moon l-applikazzjoni tal-Palestina biex issir membru tan-
Nazzjonijiet Uniti;

 E. billi għall-Palestinjani, id-dritt inaljenabbli ta’ awtodeterminazzjoni u d-dritt li jkollhom l-

istat tagħhom huwa ċert daqs kemm huwa ċert id-dritt ta’ eżistenza tal-Iżrael;

 1. Itenni l-appoġġ qawwi tiegħu għas-soluzzjoni taż-żewġ stati, ibbażata fuq il-fruntieri tal-
1967 u b’Ġerusalemm bħala l-kapitali taż-żewġ stati, bl-Istat ta’ Iżrael u Stat tal-Palestina 
indipendenti, demokratiku, kontigwu u vijabbli jgħixu maġenb xulxin fil-paċi u s-sigurtà; 

 2. Jirrikonoxxi u jilqa’ s-suċċess tal-isforzi ta' tiswir tal-istat tal-President Palestinjan 
Mahmoud Abbas u tal-Prim Ministru Salam Fayyad, li ġew imħeġġa u appoġġati minn 
diversi atturi internazzjonali, u, fuq din il-bażi, jqis lill-Palestina lesta biex issir stat 
sovran;

 3. Jappoġġa u jitlob lill-Istat Membri jingħaqdu fl-appoġġ tagħhom tal-aspirazzjoni tal-poplu 
Palestinjan li jkun rappreżentat bħala stat fin-Nazzjonijiet Uniti; jesprimi l-appoġġ tiegħu, 
f’dan il-kuntest, għall-applikazzjoni ppreżentata mill-President Mahmoud Abbas lis-
Segretarju Ġenerali tan-NU Ban Ki-moon fit-23 ta’ Settembru 2011; 

 4. Jitlob fl-istess ħin lill-komunità internazzjonali, inklużi l-UE u l-Istati Membri tagħha, 
biex jerġgħu jikkonfermaw l-impenn sod tagħhom għas-sigurtà tal-Istat ta' Iżrael; 

 5. Jerġa’ jenfasizza l-fatt li l-mezzi paċifiċi u non-vjolenti huma l-uniku mod kif tista’ 
tinkiseb soluzzjoni sostenibbli għall-kunflitt Iżraeljan-Palestinjan; iwissi kontra 
kwalunkwe miżura punittiva kontra l-Palestinjani, bħall-waqfien fil-provvista tal-għajnuna 
jew tal-għoti tad-dħul mit-taxxi li tista' tiġi imposti b’rispons għall-applikazzjoni tal-NU;

6. Jitlob li jerġgħu jinbdew taħdidiet għall-paċi diretti u serji, imsejsa fuq il-parametri 
rikonoxxuti internazzjonalment u kalendarju miftiehem bejn iż-żewġ partijiet, għax ftehim 
negozjat bejn iż-żewġ naħat huwa l-uniku triq li tista’ twassal għall-paċi u s-sigurtà 
dejjiema għall-Iżraeljani u l-Palestinjani; jerġa’ jenfasizza li għandha tkun evitata 
kwalunkwe mossa li tista’ thedded il-prospetti ta’ ftehim negozjat, b’mod partikolari 
għall-bini ta’ qagħdiet fix-Xatt tal-Punt u f'Ġerusalemm tal-Lvant, u mgħandu jiġu 
aċċettat l-ebda bdil tal-fruntieri ta' qabel l-1967, anke fir-rigward ta' Ġerusalemm, ħlief 
dak li diġà ġie aċċettat miż-żewġ naħat; iqis, f’dan il-kuntest, li l-inizjattiva l-ġdida tal-
Kwartett tal-Lvant Nofsani tat-23 ta’ Settembru 2011 hija kontribut li jinkoraġġixxi l-
isforzi għall-paċi; 

 7. Iħeġġeġ lill-UE u lill-Istati Membri tagħha jkollhom pożizzjoni aktar magħquda kif ukoll 
rwol aktar attiv – anke fi ħdan il-Kwartett – fl-isforzi biex tinkiseb paċi ġusta u dejjiema 
bejn l-Iżraeljani u l-Palestinjani;

 8. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lill-Viċi President tal-Kummissjoni/Rappreżentant Għoli tal-Unjoni għall-
Affarijiet Barranin u l-Politika ta' Sigurtà, lill-gvernijiet u l-parlamenti tal-Istati Membri, 
lill-President tal-Assemblea Ġenerali tan-NU, lill-Mibgħut tal-Kwartett għal-Lvant 
Nofsani, lill-Knesset u l-Gvern tal-Iżrael, lill-President tal-Awtorità Palestinjana u lill-
Kunsill Leġiżlattiv Palestinjan.  


